
Inngangur 
Safna- og menningarmálanefnd Stykkishólmsbæjar lagði til að stofnaður yrði vinnuhópur um 

framtíð Ljósmyndasafnsins í Stykkishólmi. Nanna Guðmundsdóttir, forstöðumaður 

Amtsbókasafns, Hjördís Pálsdóttir, forstöðumaður Norska hússins - BSH og Anna Melsteð, 

nefndarmaður í safna- og menningarmálanefnd buðu sig fram til setu í nefndinni. 

Bæjarstjórn samþykkti skipanina og hóf vinnuhópurinn störf í apríl 2020.  

 Niðurstöður vinnu starfshópsins eru teknar saman í þessari skýrslu. Við vinnu hópsins 

var leitað, ráðgjafar og álits hjá sérfræðingi hjá Þjóðminjasafni Íslands, Ingu Láru 

Baldvinsdóttur, Sveinbjörgu Sveinsdóttur framkvæmdastjóra Sarps menningarsögulegs 

gagnasafns og rætt við Árna Pál Jóhannsson, son Jóhanns Rafnssonar, Birnu Pétursdóttur, 

fyrrverandi starfsmann Amtsbókasafnins og tengdadóttur Jóhanns Rafnssonar. Sigurlína 

Sigurbjörnsdóttir, starfsmaður BSH og fyrrverandi forstöðumaður Amtsbókasafnins og BSH 

veitti upplýsingar og góð ráð. Auk þess var rætt við fulltrúa ljósmyndasafna Akraness, 

Ísafjarðar, Borgarfjarðar og Reykjanesbæjar. Anna Melsteð veitti ráðgjöf um tæknileg 

málefni og innra starf safna.  

 

Sögulegt yfirlit 

Grunnurinn að Ljósmyndasafni Stykkishólms var lagður 16. júní 1996 þegar Jóhann Kristinn 

Rafnsson afhenti Stykkishólmsbæ myndasafn sitt. Myndir Jóhanns eru flestar frá fyrri hluta 

20. aldar og að stærstum hluta portrettmyndir eftir hina ýmsu ljósmyndara sem þá voru 

starfandi. Árið 1999 bauð Árni Páll Jóhannsson skönnun á öllum mannamyndum í safni föður 

síns. Tilboðið tengdist sýningunni EXPO 2000 sem haldin var í Hannover í Þýskalandi. Gekk 

tilboðið út á það að aðstandendur sýningarbáss Íslands á EXPO létu skanna myndirnar og 

fengju að nota skönnuð eintök frá safninu gegn því að safnið fengi skannað eintak til eignar. 

Gekk þetta eftir og var það Einar Erlendsson ljósmyndari sem skannaði myndirnar. Fyrir 

skönnunina var lögð mikil vinna í að flokka myndirnar, setja þær í sýrufrí umslög og gefa 

þeim númer. 

Árið 2001 afhenti Árni Helgason póstmeistari og fréttaritari Morgunblaðsins talsvert af 35 

mm filmum. Voru þetta fréttamyndir, aðallega frá árunum 1980 – 1995, tengdar 

fréttaflutningi Árna frá Stykkishólmi. Árið 2004 stóðu börn Árna fyrir því að gefa út bókina 

Gleðispor: ljóð og lausavísur eftir föður þeirra og rann allur ágóði bóksölunnar til 

Ljósmyndasafns Stykkishólms og var notaður til að greiða fyrir skönnun filmanna. 

Þann 17. ágúst 2003 var vefur Ljósmyndasafns Stykkishólms formlega opnaður og þar með 

varð safnið aðgengilegt almenningi. Það var Jóhann Ísberg ljósmyndari sem hannaði 

myndavefinn fyrir Akraneskaupstað og keyptu svo fleiri sveitarfélög aðgang að honum, 

þ.á.m. Stykkishólmsbær. Í framhaldinu tók Jóhann Ísberg að sér að skanna filmur Árna 

Helgasonar í áföngum. Að mestu var lokið við að skanna myndir og filmur JR og ÁH árið 

2011. 

21. apríl 2008 samþykkti bæjarstjórn Stykkishólmsbæjar Samþykkt fyrir Ljósmyndasafn 

Stykkishólms þar sem fram kemur að Ljósmyndasafnið sé deild innan Amtsbókasafnsins og 

einnig er þar skilgreind söfnunarstefna.  

Skráning og frágangur safnsins 

Allt frá upphafi var unnið að skráningu í áföngum, fyrst í File maker grunni og síðan á vef LS. 

Starfsfólk Amtsbókasafnsins hélt utan um verkið auk fleiri starfsmanna sem ráðnir voru 

tímabundið til innsláttar. Allar myndir frá Jóhanni Rafnssyni teljast skráðar nema ca 200 

myndir sem bíða þess að fara á vefinn. Þær eru flestar þekktar. 

Ákveðið var að allur safnkostur, pappír og filmur, yrði settur í sýrufríar umbúðir og var fengin 

leiðsögn hjá Ingu Láru Baldvinsdóttur hjá Þjóðminjasafni Íslands. Nú eru því allar myndir í 

sýrufríum umslögum og næstum allar filmur komnar í sýrufrítt plast. Engin þörf er á því að 

endurnýja þær umbúðir. Myndirnar eru geymdar í tveimur skjalaskápum og filmurnar í 

eldtraustum skáp sem er eign LS. Skáparnir eru nú staðsettir í geymslu Amtsbókasafnsins. 

Á vef LS eru nú 3012 myndir úr safni Jóhanns Rafnssonar og 3011 myndir úr safni Árna 

Helgasonar. Myndirnar á vefnum eru hýstar hjá því fyrirtæki sem Stykkishólmsbær skiptir við 

hverju sinni og kerfið sjálft hýsir Jóhann Ísberg. 

Sögulegt yfirlit og yfirlit um skráningu safnsins tók Sigurlína Sigurbjörnsdóttir saman fyrir 

safna- og menningarmálanefnd og er það birt hér, lítið eitt stytt.  

Menningarlegt gildi safnsins 
Myndasöfnin tvö sem eru hryggjarstykkið í ljósmyndasafninu eru ómetanleg heimild um 

daglegt líf í Stykkishólmi. Myndirnar gefa góða innsýn í hvernig Stykkishólmsbær hefur 

breyst í gegnum tíðina, hús hafa horfið og ný komið í staðinn. Þær gefa innsýn í 

verslunarsögu, útgerðarsögu og verkhætti sem eru í einhverjum tilvikum ekki til staðar 

lengur. Það er dýrmætt hve miklar heimildir eru skráðar um þá einstaklinga sem eru á 

myndunum og af hvaða tilefni þær eru teknar. Öll sú vinna og natni sem lögð hefur verið í 

skráningu þessara upplýsinga gefur myndunum heimildagildi um ókomna tíð og gerir þær að 

mikilvægum hlekk í menningarsögu Stykkishólmsbæjar.  

 

Hlutverk og markmið 
Hlutverk Ljósmyndasafnsins er að safna, skrá, og varðveita ljósmyndaefni og kvikmyndir svo 

sem ljósmyndir, glerplötur, filmur, skyggnur, stafrænar myndir svo og önnur gögn og skjöl 

sem tengjast safninu, hafa menningarsögulegt gildi og varpa ljósi á sögu Stykkishólms. Við 

rekstur safnsins er lögð áhersla á að varðveislu mynda, filma og annarra gagna sé eins og 

best verður á kosið. Gögnin skulu varðveitt með þeim hætti að almenningur hafi sem bestan 

aðgang að þeim í safninu eða á heimasíðu þess. Safnið tekur á móti myndrænu og/eða 

lifandi efni til varðveislu. Safnið skal fyrir hönd Stykkishólmsbæjar veita ráðgjöf um meðferð 

og varðveislu ljósmynda í eigu bæjarins. Safnið starfar samkvæmt lögum um starfsemi safna 

og menningarminjar, samþykktum og siðareglum Alþjóðaráðs safna. 

 

Markmið LS er að byggja upp sterk og sýnileg tengsl við samfélagið og vera upplýsandi og 

aðgengilegt. Það skapar vettvang fyrir áhugafólk um ljósmyndir og sögu svæðisins til að 

dýpka þekkingu sína og taka þátt í starfsemi safnsins. LS leitast við að gera margbreytileika 

mannlífsins hátt undir höfði í sýningum sínum og söfnun. LS er opið fyrir samstarfi við 

einstaklinga, félög, stofnanir og sveitarfélög eftir því sem kostur gefst.  

Framtíðarskipan 
Nefndin leggur til að Ljósmyndasafn Stykkishólms heyri undir Byggðasafn Snæfellinga og 

Hnappdæla (hér eftir skammstafað BSH) sem stendur fyrir reglulegum sýningum og 

menningarumfjöllun og væri ljósmyndasafnið góð viðbót við þá starfsemi og styddi vel við 

sýningarhald þess. Innan BSH gæfist meira svigrúm til að sinna safninu og halda áfram 

söfnun í samræmi við hlutverk safnsins. Það opnar auk þess á þann möguleika að BSH taki 

við öðrum ljósmyndasöfnum af starfssvæði sínu og til verði stór grunnur af ljósmyndum frá 

Snæfellsnesi.  

 

BSH skráir safngripi sína í Sarp - menningarsögulegt gagnasafn. Sarpur er rekinn af Landskerfi 

bókasafna og eru 53 söfn aðilar að Sarpi. Í Sarpi eru varðveittar upplýsingar um listaverk, 

muni, myndir, fornleifar, hús, þjóðhætti og örnefnalýsingar ásamt öðru efni af öllu landinu. 

Eðlilegt væri því að allar ljósmyndir LS yrðu skráðar í Sarp. Þar yrðu þær aðgengilegar 

almenningi og öruggt væri að skráningarupplýsingarnar glatist ekki auk þess sem almenningi 

gefst kostur á að leita að efni frá svæðinu samtímis í öllum söfnum Sarps. Frumgögn yrðu 

áfram varðveitt í heimabyggð þar sem þau eru í eigu Stykkishólmsbæjar. Verði safnið gert 

aðgengilegt í Sarpi mun sýnileiki þess aukast og þar með mun það nýtast fleirum við 

rannsóknir, til dæmis háskólasamfélaginu. Í Sarpi yrði LS safn á meðal safna.  

 

Þrátt fyrir að utanumhald ljósmyndasafnsins færist til BSH er áfram hægt að geyma 

frumeintök myndanna og filmur í eldtraustum skápum í geymslu Amtsbókasafnsins, eða 

öðru húsnæði á vegum Stykkishólmsbæjar, eftir því sem henta þykir.  

 

Tillaga um flutning LS var borin undir afkomendur Jóhanns Rafnssonar þar sem hún fékk 

jákvæðar móttökur. Starfsfhópurinn taldi mikilvægt að hafa fjölskyldu Jóhanns Rafnssonar 

með í ráðum. 

Aðgerðaáætlun 
Starfshópurinn leggur til eftirfarandi aðgerðaáætlun í áföngum vegna þessara breytinga. 

Vinnutími og kostnaður er áætlaður útfrá upplýsingum sem starfshópurinn aflaði í vinnu 

sinni.  

 

Fyrsti áfangi: 

1. Flytja myndir af ljósmyndavef Jóhanns Ísberg og yfir í Sarp.  

- 350-500 þúsund krónur auk vsk. 160 vinnustundir. 

2. Færa myndir af geisladiskum yfir á stafrænt form (afritunarstöð).  

- 8 -10 vinnustundir. Afritunarstöð kostar um 100-250 þúsund. 

3. Klippa myndir í sundur svo hver mynd sé í sér skrá með sitt skráarnúmer.  

 - 120 vinnustundir. 

 

Annar áfangi: 

1. Klára ítarskráningu mynda Árna Helgasonar. 

 - 120 vinnustundir. Til er styrkur eyrnamerktur verkefninu. 

2. Fara í gegnum geymslur ljósmyndasafns. Fara með muni í BSH. Skrá myndir, muni og 

skjöl sem þar kunna að leynast.  

Tiltekt - 8 vinnustundir. Skráning - 40 vinnustundir. 

3. Skanna inn myndir sem safninu hafa borist á síðustu árum. 500-1000 myndir. 

 - 170 vinnustundir. 

4. Skrá myndir sem safninu hafa borist á síðustu árum. 500-1000 myndir. 

 - 170 vinnustundir. 

 

Þriðji áfangi: 

1. Laga skráningu á myndum að stöðlum Sarps. 

2. Vinna að samtímasöfnun úr stofnunum Stykkishólmsbæjar. 

3. Mótun sýningarstefnu fyrir LS til framtíðar.  

Breyting á samþykkt um Ljósmyndasafn Stykkishólms 
Verði af færslu LS til BSH er nauðsynlegt að aðlaga samþykkt um LS. Eldri útgáfu samþykktar 

um Ljósmyndasafnið má sjá í fylgiskjölum. Gerðar voru breytingar á þeim greinum þar sem 

fjallað var um Amtsbókasafnið. Felld var út grein um sérstaka framkvæmdanefnd fyrir safnið 

þar sem þau ákvæði í gjafabréfi sem voru lögð til grundvallar greininni hafa verið uppfyllt. 4. 

gr. skýrslunnar var uppfærð í samræmi við uppfært hlutverk safnins. 

 

Samþykkt fyrir Ljósmyndasafn Stykkishólms 
1. gr. 

Ljósmyndasafn Stykkishólms er í eigu Stykkishólmsbæjar. Safna- og menningarmálanefnd 

Stykkishólmsbæjar fer með stjórn safnsins og gerir tillögur til bæjarstjórnar um 

stefnumörkun í málefnum þess og hefur eftirlit með að rekstrarkostnaður safnsins greiðist 

úr bæjarsjóði í samræmi við fjárhagsáætlun ár hvert.  

 

2. gr. 

Ljósmyndasafn Stykkishólms er deild innan Byggðasafns Snæfellinga og Hnappdæla og veitir 

forstöðumaður Byggðasafnsins því forstöðu. 

 

3. gr. 

Ljósmyndasafnið starfar samkvæmt gildandi lögum um söfn, safnalög, lög um höfundarrétt 

og lög um flutning menningarverðmæta úr landi.  

 

4.gr. 

Hlutverk Ljósmyndasafnsins er að safna, skrá, og varðveita ljósmyndaefni og kvikmyndir svo 

sem ljósmyndir, glerplötur, filmur, skyggnur, stafrænar myndir svo og önnur gögn og skjöl 

sem tengjast safninu, hafa menningarsögulegt gildi og varpa ljósi á sögu Stykkishólms. Við 

rekstur safnsins er lögð áhersla á að varðveislu mynda, filma og annarra gagna sé eins og 

best verður á kosið. Gögnin skulu varðveitt með þeim hætti að almenningur hafi sem bestan 

aðgang að þeim í safninu eða á heimasíðu þess. Safnið tekur á móti myndrænu og/eða 

lifandi efni til varðveislu. Safnið skal fyrir hönd Stykkishólmsbæjar veita ráðgjöf um meðferð 

og varðveislu ljósmynda í eigu bæjarins.  

5. gr. 

Ljósmyndasafnið skal kappkosta að safna ljósmyndum sem teknar hafa verið í Stykkishólmi 

eða myndum sem tengjast bænum með einum eða öðrum hætti í samræmi við gildandi 

starfsreglur um samtímasöfnun. 

 

6. gr. 

Ljósmyndasafnið skal fylgja afgreiðslutíma Norska hússins - BSH. Það skal sinna kynningu á 

safnkostinum m.a. með sýningarhaldi, leiðsögn um safnið, fyrirlestrum, útgáfu mynda og 

kynningarita eða með öðrum hætti sem henta þykir og fjárhagsáætlun safnsins leyfir hverju 

sinni. Safnið og starfsemi þess skal eftir því sem kostur er kynnt nemendum skóla í samráði 

við skólayfirvöld í Stykkishólmi.  

 

7. gr. 

Forstöðumaður ber ábyrgð á rekstri og stjórnsýslu safnsins, þar með talið fjármálum, 

starfmannamálum og á framkvæmd ákvarðana safna- og menningarmálanefndar. Hann 

skipuleggur sýningar safnsins og sér um aðra faglega starfsemi þess. 

 

8. gr. 

Forstöðumaður tekur ákvarðanir um gjafir sem safninu eru boðnar og metur hvort þær skuli 

þegnar. Safnið má ekki takast á hendur kvaðir um aðra meðferð einstakra gjafa en gilda 

almennt um meðferð safnkostsins, og getur bæjarstjórn veitt undanþágu frá þessu ákvæði 

ef sérstök rök mæla með því. 

 

9. gr. 

Bæjarstjórn Stykkishólmsbæjar setur safninu gjaldskrá sem fylgt er þegar efni er selt 

einstaklingum, stofnunum og fyrirtækjum til notkunar.  

 

10. gr. 

Samþykkt þessi og breytingar sem kunna að verða gerðar á henni öðlast gildi að fengnu 

samþykki bæjarstjórnar Stykkishólmsbæjar.  

Breyting sem gera þarf á söfnunar- og sýningarstefnu BSH 2020-2025 
 

Ef LS verður hluti af BSH þarf að gera nokkrar breytingar á Söfnunar- og sýningarstefnu BSH. 

 

8. grein BSH safnar ekki: Bókum, filmum, skjölum, hljóð- eða myndupptökum, 

náttúrugripum og listaverkum, en veitir þeim viðtöku ef ekki er um aðra varðveislustaði að 

ræða.  

Undirstrikað og gullitað þarf að falla út úr 8. grein. 

Lagt er til að textinn um hljóð- eða myndupptökur verði einnig felldur út og safnið hafi 

forgöngu um söfnun efnis af þessu tagi. Leitað verði ráðgjafar hjá Landsbókasafni um hljóðrit 

og Kvikmyndasafni Íslands um lifandi myndir um varðveisluaðferðir og jafnvel samstarf þar 

um. Þannig gæti varðveisla farið fram hjá framangreindum stofnunum en stafræn eintök verið 

í fórum BSH til notkunar í starfsemi sinni.  

Ef það gengur eftir að LS verði hluti BSH þá er ekkert sem mælir á móti því að náið samstarf 

verði milli Amtsbókasafnsins og BSH (auk fleiri stofnana á Snæfellsnesi) um þessi verkefni og 

jafnvel á þann veg að Amtsbókasafnið hýsi gögn sem til verða tengd þessu. 

 

Möguleikar til framtíðar 
Kvaðir skv. gjafabréfi hafa verið uppfylltar. Að því sögðu ber að benda á að viðbætur við 

safnkostinn hafa verið fáar og safnið þá ekki uppfyllt 5.gr. samþykktar um safnið frá 2008. Á 

þessu þarf að gera bragarbót og bjóða upp á móttöku aðfanga m.t.t. 9. gr. samþykktarinnar 

um gjafir til safnsins. Á það jafnt við filmur sem myndir á pappír og rafræn eintök. 

Ljósmyndasafn sem safnar ekki samtímaheimildum lognast út af, þar sem þekking og 

mögulega áhugi á myndefni dofnar og tengsl við samfélagið slitna sökum aldurs safnkosts. 

 

1. Varðveisla frumgagna. Líkt og hingað til hefur safnið varveitt frumgögn í þar til 

gerðum hirslum á Amtsbókasafni. Ekki er þörf á að gera þar breytingar á, nema vilji 

bæjaryfirvalda sé fyrir því. Áfram verða mótteknar frumheimildir varðveittar í LS. 

2. Söfnun samtímaheimilda frá stofnunum í Stykkishólmi. LS taki við samtímaefni til 

varðveislu þ.m.t. frá stofnunum Stykkishólmsbæjar og í einhverjum tilfellum 

stofnunum sem hér starfa. Mótaðar verði tillögur til stofnana um grisjun myndasafna 

og heimildaskráningar þeirra áður en þau eru afhent LS. Þar verði einnig tekið fram 

hvort leyfi til birtingar og þá hverskonar leyfi fylgi safninu.  

3. Söfnun samtímaheimilda frá einstaklingum og félagasamtökum í Stykkishólmi. LS 

taki á móti efni frá einstaklingum og félagasamtökum sem tengjast Stykkishólmi. 

Mótaðar verði tillögur um heimildaskráningar til gefenda sé þess kostur að þær 

upplýsingar komi með efni áður en þau eru afhent LS. Þar verði einnig tekið fram 

hvort leyfi til birtingar og þá hverskonar leyfi fylgi efninu.  

4. Gátt til almennings.  

1. Sarpur (sarpur.is) veitir safninu stöðu meðal safna á Íslandi og eykur við 

núverandi safn að því leiti að unnt er að gera samleit í Sarpi út frá leitarorðum 

og munu niðurstöður leitar innibera upplýsingar um efni víðar að og dýpka 

þannig heimildir um Stykkishólm. Ljósmyndasafn BSH og LS verða aðgengileg í 

sömu leitinni og munu niðurstöður verða fleiri, sem er mjög til bóta. 

2. Vefgátt Sarps er mögulegt að tengja við vefsíður BSH og LS.  

3. Samfélagsmiðlar. Mikið magn mynda hefur flætt inn á samfélagsmiðla eins og 

Facebook. Gallar við það er að þegar myndir eru settar inn á samfélagsmiðil 

er samhliða búið að veita t.d. Facebook eignarrétt á viðkomandi 

mynd.  Ummæli sem skráð eru við myndir stranda þar og tapast þannig 

dýrmætar grunnheimildir um myndefni. 

Nauðsynlegt er að nýta samfélagsmiðla til að virkja safnið og stækka 

safnkostinn. Það má gera á þann hátt t.d. að mynd vikunnar sé t.d. valin og 

sett inn á hópa eins og Stykkishólmur og Hólmarar (2.800 meðlimir), Gamlar 

ljósmyndir (57.000 meðlimir) eða að stofnuð verði síða fyrir LS, sem líklega er 

betri kostur, þar sem óskað er eftir upplýsingum frá almenningi. Þar sé 

almenningur hvattur til að skrá enn frekari upplýsingar inn á Sarp við 

viðkomandi mynd, eða að starfsmaður BSH taki saman fram komnar 

upplýsingar og skrái í Sarp.   

4. Sýningahald. Safnið innan BSH nýtist í sýningahald Byggðasafnsins og 

kynningarmöguleikar þess aukast þannig umtalsvert. 

1. Safnið mun án efa nýtast við áttahagafræðslu á ýmsum skólastigum. 

2. Hægt er að halda fyrirlestra um safnið og ljósmyndir og nýta þá ríku 

þekkingu sem til staðar er í sveitarfélaginu. Hægt væri að bjóða upp á 

leiðsagnir um sýningar þess. 

3. Mögulegar sýningar væru til dæmis sýningar á verkum einstakra 

ljósmyndara, þematengdar sýningar í tengslum við tímabil í sögunni 

eða árinu. 

4. Gera mætti samtímaljósmyndun hærra undir höfði með sýningahaldi í 

listrænu, félagslegu, eða menningarlegu samhengi. 

5. Hægt væri að stofna til samtals við almenning með samkeppnum af 

ýmsu tagi (t.d. ljósmynd ársins, íþróttamynd ársins, sumarmynd ársins 

o.fl.) 

6. Hægt væri að standa fyrir ljósmyndarýni til að útvíkka tengslanet milli 

ljósmyndara og annarra listamanna til að fá ráðleggingjar og endurgjöf 

um verk sín og auka möguleika þeirra á að koma þeim á framfæri. 

 

Tillaga að nýrri gjaldskrá 
Starfshópnum var falið að gera tillögu að nýrri gjaldskrá fyrir LS og er hún hér. Við gerð 

hennar var tekið mið af gjaldskrám annara ljósmyndasafn og gjaldskrá Myndstefs. 

      

   Gjaldskrá 

Myndir eru afhentar í stafrænu formi í gegnum tölvupóst eða á sambærilegan máta. Þær eru 

afhentar í upprunalegri stærð. Safnið býður ekki upp á útprentanir, stækkanir eða skrifar 

myndir á disk.  

Myndasala 

Myndir til einkanota. Öll birting og dreifing óleyfileg. 

Umsýslugjald 2000 kr. per mynd 

Höfunda- og birtingarréttur m/vsk 

Bækur, forsíða        30.000 kr. 

Bækur, innsíða         10.000 kr. 

Dagblöð og tímarit       13.000 kr. 

Dagblöð/tímarit – takmörkuð útbreiðsla (minni en 300 eintök)        5000 kr. 

Fréttabréf, kynningarefni, skýrslur     11.000 kr.  

Póstkort         13.000 kr. 

Auglýsing, heil síða        40.000 kr. 

Auglýsing, hálf síða       25.000 kr.  

Auglýsingaherferð        70.000 kr.  

Auglýsingaskilti        50.000 kr. 

Heimasíða -  einstaklingar      4400 kr.  

Heimasíða – félagasamtök      6900 kr. 

Heimasíða – fyrirtæki       13.800 kr. 

Sjónvarp og kvikmyndir       10.000 kr.  

Fyrirtæki - opinbert rými      12.000 kr. 

Fyrirtæki – einkarými       7000 kr. 

Sýning         12.000 kr. 

Afnot til safna 50% afsláttur til safna til notkunar í sýningar eða útgáfu. 

Ljósmyndasafn Stykkishólms áskilur sér rétt til að veita afslátt af verði s.s. vegna fjölda 

mynda. Einnig áskilur safnið sér rétt til að gera sérstaka samninga við stofnanir í 

heimahéraði um afnot af myndum. 

Skilmálar Ljósmyndasafns Stykkishólms 

Myndir seldar af Ljósmyndasafni Stykkishólms eru eingöngu til einkaafnota. Einkaafnot eru 

þegar myndir eru notaðar í einkarými einstaklings. Opinber notkun er gjaldskyld, sjá 

gjaldskrá Ljósmyndasafns Stykkishólms. Opinber notkun er hverskyns útgáfa; á vefsíðu, 

samfélagsmiðlum, fyrirlestrum, sýningum, veitingahúsum, hótelum, gististöðum, í sjónvarpi, 

kvikmyndum, innri og opinberu rými fyrirtækja, almenningsrými o.sv.frv. 

Skattar og gjöld 

Verð sem gefið er upp í gjaldskrá er með vsk. 

 

Trúnaðarupplýsingar 

Ljósmyndasafn Stykkishólms heitir kaupanda fyllsta trúnaði um þær upplýsingar sem hann 

gefur upp í tengslum við viðskiptin, meðhöndlun þeirra er í samræmi við gildandi lög um 

meðferð persónuupplýsinga. 

  

Afhending ljósmynda 

Afgreiðsla á ljósmyndunum getur tekið allt að tveimur vikum.  

  

Upplýsingar um seljanda 

Norska húsið - Byggðasafn Snæfellinga og Hnappdæla 

Ljósmyndasafn Stykkishólms 

Hafnargata 5 

340 Stykkishólmur 

Kt. 6202697009 

Niðurstaða  
Að fengnum tilboðum frá núverandi rekstraraðila, Jóhanni Ísberg, og rekstrarfélagi Sarps 

teljum við fjármunum betur varið með að fara inn í rekstrarfélag Sarps með safnið og 

sameina safnið BSH en að halda áfram í núverandi kerfi með tilheyrandi kostnaði. Fyrir liggur 

að kostnaður við uppfærslu á núverandi kerfi er umtalsverður. Í ljósi þess að Sarpur er 

menningarsögulegt gagnasafn fyrir allt landið og heldur utan um skráningarupplýsingar 

fjölmargra safna telur starfshópurinn að LS væri komið í örugga höfn til framtíðar með þeim 

flutningi. 

 Flutningur safnsins og skráning þeirra gagna og mynda sem því hafa borist síðustu ár 

er stórt og kostnaðasamt verkefni. Styrkmöguleikar í flutningaverkefnið eru talsverðir.  

 Þetta er niðurstaða starfshópsins eftir mikla vinnu og yfirlegu yfir þeim gögnum sem 

starfshópurinn aflaði. Við höfum fulla trú á því að þessi niðurstaða verði safninu til heilla en 

leggjum jafnframt þunga áherslu á að unnið sé eftir samþykktum safnsins sem 

Stykkishólmsbær hefur samþykkt.  

Fundargerðir starfshóps 
 

Starfshópur um framtíð Ljósmyndasafns Stykkishólmsbæjar 

Fundur nr. 1 

Haldinn í gegnum fjarfundabúnað 7. apríl. 2020 kl. 11:00 

Fundinn sátu: Anna Melsteð, Hjördís Pálsdótttir og Nanna Guðmundsdóttir.  

Fundagerð ritaði: Hjördís Pálsdóttir 

 

Dagskrá:  

1. Kosinn formaður og ritari hópsins. 

            Nanna Guðmunsdóttir kosinn formaður og Hjördís Pálsdóttir ritari. 

 

2. Staðan á núverandi vef og breytingum hjá öðrum söfnum.  

Rætt almennt um sögu safnsins og hvað eru bestu kostirnir í stöðunni.Staðan hjá 

öðrum söfnum var rædd.Núverandi vefur er hýstur hjá Nepal hugbúnaði sem er að 

hætta að bjóða upp á hýsingu. Vefurinn hefur ekki verið uppfærður síðan árið 2012. 

Búið er að óska eftir tilboði frá Jóhanni Ísberg í uppfærslu í tvígang en það hefur ekki 

ennþá borist.  

Tilboð hefur borist í hýsingu núverandi vefs Ljósmyndasafns Stykkishólms frá 

hýsingaraðila Stykkishólmsbæjar. 

Farið var yfir tillögur Sigurlínu Sigurbjörnsdóttur um aðgerðir m.v. stöðu safnsins 

2019. 

 

 

3. Samtal við Ljósmyndasafn Íslands/Þjóðminjasafn. 

Búið er að leita ráða hjá starfsmanni Ljósmyndsafni Íslands/Þjóðminjasafnið. Þar kom 

fram sú tillaga að færa Ljósmyndasafn Stykkishólmsbæjar undir Byggðasafn 

Snæfellinga og Hnappdæla og að ljósmyndirnar verði skráðar í Sarp.  

4. Niðurstaða fundar.  

Starfshópurinn er sammála tillögu frá Ljósmyndasafni Íslands. Þær eru skynsamlegar í 

ljósi þess að tvísýnt er um framtíð núverandi kerfis og meira öryggi er í því að vera 

innan Sarps. Starfsemi Amtsbókasafnins hefur breyst á undanförnum árum og 

daglegum verkefnum fjölgað með samruna við skólasafnið. Ljósmyndasafnið getur 

áfram leitað ráðgjafar hjá Ljósmyndasafni Íslands. Ef safnið verður skráð í Sarp og 

færi undir BSH, samnýtist þannig aðild að Sarpi í gegnum BSH. Starfshópurinn leggur 

áherslu á að efla starfsemi ljósmyndasafnins með áframhaldandi söfnun og miðlun til 

almennings að leiðarljósi. Þessi tilhögun gæti opnað á frekari möguleika á 

skráningum fleiri ljósmyndasafna á Snæfellsnesi í Sarp í samstarfi við BSH. Næsta 

haust væri hægt að sækja um styrki fyrir flutningi á ljósmyndum yfir á Sarp 

5. Næsti fundur ákveðinn 21. apríl kl.11:00 

 

Fleira ekki gert, fundi slitið kl. 12:20. 

Starfshópur um framtíð Ljósmyndasafns Stykkishólmsbæjar 

Fundur nr. 2 

Haldinn í gegnum fjarfundabúnað 21. apríl. 2020 kl. 11:00 

Fundinn sátu: Anna Melsteð, Hjördís Pálsdótttir og Nanna Guðmundsdóttir.  

Fundagerð ritaði: Hjördís Pálsdóttir 

 

Dagskrá: 

1. Yfirfærsla gagna í Sarp.  

Nanna búin að heyra í Landskerfi. Þeim líst vel á að færa safnið þangað yfir. Næsta 

skref er að fá kostnaðaráætlun. T.d. miðað við hvað kosti að færa 6000 myndir.  

 

2. Farið yfir þau verkefni sem þarf að vinna samkvæmt erindisbréfi og gerð 

verkáætlun. Ákveðið að setja vinnugögn inn á google drive þar sem hægt er að vinna 

þau í sameiningu. Nanna mun gera tillögu að nýrri gjaldskrá. Ný samþykkt fyrir safnið 

verður unnin í sameiningu og sögulegt yfirlit byggt á samantekt Sigurlínu verður 

unnið í sameiningu. Afrakstruinn verður svo tekinn saman í skýrslu þegar öll gögn eru 

tilbúin. 

 

3. Önnur mál. 

Rætt um ljósmyndir sem stofnanir á vegum Stykkishólmsbæjar eiga. Gott væri að 

safna þeim saman, en þyrftu ekki að vera á opnum vef.  

 

Næsti fundur ákveðinn 5. maí klukkan 11.  

Fleira ekki gert. Fundi slitið klukkan 12:00. 

Starfshópur um framtíð Ljósmyndasafns Stykkishólmsbæjar 

Fundur nr. 3 

Haldinn í gegnum fjarfundabúnað 6. maí. 2020 kl. 11:00 

Fundinn sátu: Anna Melsteð, Hjördís Pálsdótttir og Nanna Guðmundsdóttir.  

Fundagerð ritaði: Hjördís Pálsdóttir. 

 

Dagskrá: 

1. Fara yfir þau sem gögn sem eru komin. 

Áfram rætt um Sarp og farið yfir aðrar gjaldskrár og gerð tillaga að gjaldskrá. Einnig 

skoðað hvað söfn hafa farið yfir á Sarp og hvort hægt sé að styðjast við verklag sem 

þau hafa notað. Sarpur þarf að sjá grunninn sem myndirnar eru í til að geta gefið upp 

áætlun um kostnað við vélrænan flutning á myndum.  

 

2. Vinna í skýrslu 

Farið yfir atriði sem koma fram í skýrslu og m.a. rætt um hlutverk safnins og 

menningarlegt gildi þess fyrir Stykkishólm. 

 

3. Önnur mál. 

Rætt um að safnið ætti einnig að geyma myndbönd og fleira efni annað en 

ljósmyndir. 

Fundur starfshóps um framtíð Ljósmyndasafns Stykkishólms nr. 4 haldinn 14.05.2020 kl. 

10 í Amtsbókasafni Stykkishólms. 

 

Fundinn sátu: Anna Melsteð, Nanna Guðmundsdóttir. Hjördís Pálsdóttir kom seinna inn á 

fundinn og tók Anna því að sér ritun fundargerðar. 

 

1. Farið yfir tilboð Jóhanns Ísberg um kostnað við uppfærslu á núverandi kerfi. 

Niðurstaða þess að landsskerfi og Jóhann verði í beinu sambandi varðandi flutning 

yfir til Sarps varðandi tæknilegar lausnir í því samhengi. 

2. Safngeymslur og safnkostur skoðaður. Þar eru ýmsir munir sem nauðsynlegt er að 

finna endanlegan samastað, eins og ljósmyndastækkarar, bakkar, tóm gömul albúm 

ofl.  

3. Unnið að drögum að aðgerðaáætlun. 

4. Unnið frekar í skýrslugerð fyrir starf vinnuhópsins. 

5. Anna kannaði afritunarlausnir. Skynsamlegt að koma upp a.m.k. 2 afritunarstöðvum 

sinni á hvorum staðnum.  

6. Unnið var að endurskoðun samþykkta fyrir safnið. 

 

Fundi slitið kl. 12.00 

Fundur starfshóps um framtíð Ljósmyndasafns Stykkishólms nr. 5 haldinn 29.05.2020 kl. 

10 í Amtsbókasafni Stykkishólms. 

 

Fundinn sátu: Anna Melsteð, Nanna Guðmundsdóttir. Hjördís Pálsdóttir boðaði forföll og 

tók Anna því að sér ritun fundargerðar. 

 

1. Farið yfir upplýsingar um flutning safnsins yfir í Sarp. Í því samhengi hafði Sarpur bent 

á aukaúthlutun úr Safnaráði og ljóst er að umsókn í hann frá BSH-NH um ljósmyn-

dasafnið gæti mögulega fengið úthlutun.  

2. Unnið í skýrslu. 

3. Ákveðið á þessum fundi að næsti fundur fari í samlestur skýrslu. 

 

Fundi slitið kl. 11:45 

Fundur starfshóps um framtíð Ljósmyndasafns Stykkishólms nr. 6 haldinn 09.06.2020 kl. 

09:30 í Amtsbókasafni Stykkishólms. 

 

Fundinn sátu: Anna Melsteð, Hjördís Pálsdóttir og Nanna Guðmundsdóttir. 

Fundargerð ritaði: Hjördís Pálsdóttir.  

 

1. Samlestur skýrslu. Ákveðið að skila af okkur skýrslu eftir prófarkalestur. 

 

 

Fundi slitið kl. 11:00 

 

Þessi fundur var lokafundur starfshópsins.  

Hlekkir 
https://sarpur.is/UmSarp.aspx 

http://ljosmyndasafn.stykkisholmur.is/ 

https://www.norskahusid.is/ 

https://borgarsogusafn.is/ljosmyndasafn-reykjavikur 

https://safnarad.is/frettir/2020/05/opnad-fyrir-umsoknir-i-aukauthlutun-safnasjods-

2020/ 

https://www.thjodminjasafn.is/starfsemi-safnsins/sofn/ljosmyndasafn-islands/ 

Samþykkt um Ljósmyndasafn Stykkishólms frá 2008 

  

 

 


